
A fuo chi’n diolch eleni?

Dyma rai o’r plant a gymerodd ran bore Sul
Diolchgarwch.




Gwasanaethau'r Sul

10.00 Oedfa deuluol gan gynnwys Ysgol Sul y Plant
11.00 Ysgol Sul yr Oedolion
5.30 Oedfa Nos

Hydref 23
Hydref 30
Tachwedd 6
Tachwedd 13
Tachwedd 20
Tachwedd 27

Parch Ddr Elwyn Richards
Parch John Pritchard

Y Gweinidog

Parch Gareth Edwards

Y Gweinidog — Sul yr Urdd
Parch Gerallt Lloyd Evans

Cymun oedfa’r bore

Rhagyfr 4 Y Gweinidog Cymun oedfa’r hwyr
Rhagyfr 11 I'w gadarnhau

Rhagyfr 18 Y Gweinidog

Rhagyfr 25 Plygain (8.30yb)

Dyletswyddau

Dyddiad Llywydd y Pythefnos Gofal y cyntedd a'r

casgliad nos

Hydref 23 + 30

John Wynn Jones

Eirian Howells

Tachwedd 6 + 13

R Maldwyn Thomas

John Wynn Jones

Tachwedd 20 + 27

Gwilym Roberts

R Maldwyn Thomas

Rhagfyr 4 + 11

Elen Ogwen

Gwilym Roberts

Rhagfyr 18 + 25

John Giriffiths

Elen Ogwen

Rhoddwyr y blodau (cydlynydd: Elizabeth Roberts 01248 353915

23 Hydref Helen Morris 11 Rhagfyr Gwen Hughes
30 Hydref Bethan Whitall 18 Rhagfyr Enid Roberts
6 Tachwedd Griff Jones 25 Rhagfyr Liz Roberts
13 Tachwedd Sara Tudor

20 Tachwedd Morfydd Roberts

27 Tachwedd Ann Roberts

4 Rhagfyr Eirian Howells

Gofynnir i chwi ddod a'r blodau erbyn 10 o'r gloch fore Sadwrn. Os nad yw hyn yn gyfleus,

ffoniwch y Gofalwyr (364094), os gwelwch yn dda.



Gair gan y Gweinidog

Llongyfarchwn yn galonnog ieuenctid ein heglwys ar eu llwyddiannau
academaidd, rwy’n dychryn fel y maent un munud yn y Dosbarthiadau
Derbyn a’'r munud nesaf, yn gorffen yn y Colegau. Pob dymuniad da
ichi i’r dyfodol.

Unwn gyda’r Sasiwn a’r Henaduriaeth i longyfarch yn galonnog Miss
Dilys Jones ar gyrraedd 40 mlynedd ers ei hordeinio’'n flaenores a Mr
R Gwyndaf Williams, yntau wedi cyrraedd 50 mlynedd ers ei
ordeiniad.

Rhaid imi fynegi fy siom enfawr, am na fu i ni lwyddo i godi blaenoriaid ar y 3ydd Sul o
Fedi. Mae’n amlwg mai lleiafrif bychan ohonoch a gymerodd y gwaith hwn o ddifrif.
Deffrown.

Faint ohonoch a gymerodd her Sul Croeso'n Ol o ddifrif ar gyfer yr Wyl
Ddiolchgarwch? A fuo chi yn un o’r pedwar cyfarfod gwirioneddol fendithiol a gafwyd?
Oni fuoch, mawr fu eich colled.

Bu ymdrech fawr i ddiwygio CICBang, hyderwn y bydd hynny’n dwyn ffrwyth. Ychydig
a ddaeth i CICBach hyd yma, er ein bod wedi cyrraedd ffigurau dwbl erbyn hyn. O'r
diwedd, cafodd Aled Ifan help, a hynny’n wych iawn, gan ein pobl ifanc sydd unwaith
eto’n esiampl dda i’r gweddill ohonom.

Bylchwyd ein rhengoedd trwy’r colledion pellach a gafwyd trwy farwolaeth Mrs Glenys
Williams Caerhun gynt, a Mrs Mair Eluned Williams, Heol Belmont. Boed i'w teuluoedd
brofi Duw yn agos atynt.

Diolch am gael bedyddio Tomos, brawd Sién ac ail fab Dr Gareth a Dr Karen Roberts,
a hynny ar ddechrau ein Gwyl Pen Tymor, pryd yr unwyd y gwaith addysgu ac addoli
yn gelfydd iawn i gloi tymor yr Ysgol Sul. Llongyfarchwn Eirian a David Y Felinheli
hefyd ar enedigaeth Rhys Dafydd.

Sylwer yn y Digwyddiadur, mae yna dymor prysur iawn o’n blaenau, cofiwch fy mod
yn dibynnu mwy nac erioed arnoch chi am wybodaeth am gleifion sy’n wael yn
yr ysbyty. Am y tro cyntaf tynnwyd y rhestrau o gleifion oddi arnom fel caplaniaid.
Rhyfedd o fyd.

Anfonwn ein cofion arferol aty cleifion a’r 11 ohonoch sydd yn y cartrefi preswyl. Gwn
eich bod chwithau fel ninnau yn rhannu profiad yr Apostol Paul “Ymhob dim, diolchwn”.

Cofion caredig,

Eric Jones



Pwy yw rhain sydd yn cerdded ar ‘stilts’?

Ar ddiwedd Awst, trefnodd Cymorth Cristnogol i bedwar o bobl ifanc o Guatemala i
ymweld & Chymru. Caswsom gyfle i'w cyfarfod yn ein capel ni. Y flwyddyn nesaf bydd
Eglwys Bresbyteraidd Cymru yn lawnsio ei hapel pob pum mlynedd i estyn cymorth i

wlad dlawd, a’r tro yma y wlad fydd Guatemala.

Y GORNEL WEDDI

Arglwydd, atolygwn i ti lanw ni &@’th oleuni ac &’th fywyd,

Fel y gallwn ddangos dy ogoniant rhyfeddol.

Caniata felly fod i’th gariad lanw ein bywydau

fel nad ystyriwn ddim yn rhy fach i’'w wneud drosot,

dim yn rhy fawr i’'w roi,

a dim yn rhy anodd i’'w ddioddef.

Felly dysg ni, Arglwydd, i’th wasanaethu fel yr haeddi, p

i roi heb gyfrif y gost, /
i frwydro heb ystyried y clwyfau.

i weithio heb geisio gorffwys, /
i lafurio heb ddisgwyl unrhyw wobr

ond gwybod ein bod yn gwneud dy ewyllys di. AMEN

Ingantius Loyola,
Sbaenwr a sylfaenydd Cymdeithas y Jesiwitiaid




CYLCH Y CHWIORYDD

Swyddogion: Ysgrifennydd: Gwenno Pritchard
|s-ysgrifennydd: Elizabeth Evans
Trysorydd: Gracie Williams
Is-drysorydd:  Astra Thomas

Rhaglen 2011-2012
Tachwedd 2ail am 2 o’r gloch: Sgwrs gan y Parchedig Eric Jones

Rhagfyr 8fed am 7 o’r gloch: Noson ar y cyd gyda’r Gymdeithas:
‘Yr Adfent’

lonawr 4ydd am 7 o'r gloch: Cyfarfod Gweddi Dechrau’r Flwyddyn

Chwefror 1af am 2 o’r gloch: Sgwrs gan Katie Jones ac Annwen Roberts ar ‘Y
Digartref ym Mangor’

Mawrth 7fed am 2 o’r gloch: Sgwrs gan y Parchedig Gwenda Richards ar Y Daith i
Fryniau Casia yn yr India’

Ebrill 18fed am 7 o'r gloch: Noson Goffi, ar y cyd gyda CICBang
Mai 2ail neu Mai 3ydd am 7 o’r gloch: Noson allan

Y GYMDEITHAS
Swyddogion: Llywydd: Mr Arfon Evans
Is-lywydd: Mr Geraint Hughes
Ysgrifennydd:  Mrs Liz Roberts
Trysorydd: Mr Wyn Griffiths

Rhaglen 2011-2012
Dechreuir pob cyfarfod am 7 o’r gloch

Hydref 13eg: Noson o adloniant yng nghwmni ‘Clychau’r Grug’
Tachwedd 10fed: Darlith gan Meg Ellis; ‘Nain/Mam-gu’

Rhagfyr 8fed: Yr Adfent — y rhaglen dan ofal Eirian Howells

Rhagfyr 25ain: 8.30 Bore'r Nadolig: Y Plygain

lonawr 12fed: Noson Brethyn Cartref: ‘Mi fOm yn gweini tymor’

Chwefror 9fed: Darlith: Y Parchedig Emlyn Richards ‘Mae ddoe wedi bod’
Mawrth 8fed: Cinio Gwyl Dewi; yn y festri yng nghwmni Y Parchedig John

Gwilym Jones

Diolch i'r panel ac i bawb a gyfrannodd mor barod i'r rhifyn hwn. Gwerthfawrogir
yn fawr eich parodrwydd i rannu eich doniau er mwyn hyrwyddo gwaith yr
eglwys.




Cadwyni yn y Cof — Ffordd o ddathlu 200 mlynedd?

‘Bydd cadeiriau olwyn ar gael yn y fynwent, os bydd angen’.
Dyma’r geiriau cyntaf a lefarwyd yn y perfformiad arbennig a Iwyfanwyd i ddathlu 200
mlynedd ers ordeinio’r gweinidogion cyntaf yn 1811.

Roedd y sgript rymus gan y Parch John Roberts a’'r actorion o Gwmni Theatr
Gydweithredol Troedyrhiw o dan gyfarwyddyd Euros Lewis ac roedd rhywun yn edrych
ymlaen at berfformiad gwahanol gan wybod ychydig am y cwmni lleol hwn.

Cludwyd dau lond bws o gynrychiolwyr o'r Gymanfa Gyffredinol yn Llanbedr Pont
Steffan i bentref Pontrhydfendigaid at y gynulleidfa helaeth oedd eisoes yn llenwi capel
y pentref.

Wedi i ni eistedd yn ddisgwylgar am gyfnod, daeth galarwyr i flaen y capel a nifer o
weinidogion i'r Set Fawr. Ond wedi'r datganiad am y cadeiriau olwyn fe gododd y
galarwyr a phawb o'r gynulleidfa i'w dilyn. Allan o’r capel a phawb yn cerdded drwy’r
pentref y tu Ol i'r arch. Golygfa ddigon rhyfedd mewn pentref gwledig am 8 o'r gloch y
nos!

Troi fewn i Bafiliwn helaeth Pontrhydfendigaid ac yno’n wir roedd y fynwent wedi ei
gosod yng nghanol y llawr. Roedd y gynulleidfa yn symud yn raddol o gwmpas y
cymeriadau ar y llwyfan gan weld amryw o olygfeydd gwahanol yn adlewyrchu
cyfnodau gwahanol yn hanes y Cyfundeb.

Gwelwyd y ddadl rhwng y Parch.Thomas Charles a’r Parch. Ebeneser Morris a
arweiniodd at y torri ffwrdd

o’r eglwys wladol yn 1811.

Gwelwyd y Parch. John

Elias yn siarad yn dyner a’r

forwyn am faddeuant, a

mam ddi-briod yn cael ei

thorri allan o'r capel.

Cafwyd cip ar Brad y

Llyfrau Gleision a’r sarhad

yn yr adroddiad ar foesau'’r

Cymry.

Yna'r Parch. John

Williams, Brynsiencyn yn

annog yr hogiau i fynd i

ymladd yn y Rhyfel Mawr

ac yn ddiweddarach gwelwyd y ffrae rhyngddo & Golygydd y Goleuad a arweiniodd at
E. Morgan Humphreys yn colli ei swydd fel Golygydd: Lloyd George yn annerch ac
Evan Roberts y Diwygiwr a’'i ddylanwad. Cafwyd cyfle i weld y Parch.Tom Nefyn a’r
helynt a godwyd yn y Tymbl a’r ynddangosiad ganddo o flaen Sasiwn y De yn
ddiweddarach.

Daethpwyd a ni hefyd i gyfnod mwy diweddar wrth weld merched Comin Greenham yn
protestio ac yn clymu eu hunain at y ffens o gwmpas y gwersyll.

Roedd yr holl olygfeydd gwahanol yn cael eu tynnu at ei gilydd gan y ddau oedd yn
torri beddau yn y fynwent (yng nghanol y llawr) wrth iddynt glywed fod y fynwent am

gael ei chau gan yr Awdurdodau. Roedd y bostwraig lleol yn annog y ddau weithiwr i
brotestio yn erbyn y cau ond yn y diwedd wedi i'r lori a’r car Mercedes gyrraedd y
neuadd yn dwyn y wraig bwerus yn arwain ei thim o weithwyr fe ildiodd y tri lleol a
gadael y fynwent i'r awdurdodau ei chau.
Ond nid dyna’r diwedd chwaith. O ganol y bedd ac allan o’r fynwent daeth merch ifanc
yn canu i gloi’r perfformiad. Ai hyn oedd y gobaith am y dyfodol? Pwy neu beth a fuom
yn ei gladdu? Roedd y perfformiad yn sicr yn codi nifer o gwestiynnau ymysg y
gynulleidfa. Rhai wedi siomi na chafwyd drama mwy traddodiadol i ddathlu’r 200
mlwyddiant ond yn sicr cafwyd perfformiad i brocio’r meddwl ac i annog trafodaeth
gan roi cyfle i ni gyd feddwl am ein sefyllfa heddiw a dyfodol ein heglwys.

Cynthia Owen
A dyma farn un arall oedd yno:
Yr oedd y Goleuad (Medi 2) wedi ein rhybuddio y buasai'r ddrama ‘yn gofyn dipyn gan
y gynulleidfa’. Ac yr oedd y rhybudd yn un gonest. Ni wellhawyd y sefyllfa pan
gyrhaeddodd y ddau fws o Lanbedr Pont Steffan dipyn yn hwyr ac i ni felly golli yr
eglurhad a roddwyd yn y capel i'r rhai oedd yno’n brydlon!

Ein profiad ni oedd cerdded yn ara’ deg tu &l i'r arch (E.B.C?) o’r capel i'r ‘fynwent’.
Ai awgrymu oedd y dramodydd fod tranc Eglwys Bresbyteraidd Cymru eisoes yn
rhywbeth nad oes dyfodol arall iddi ond ei chladdu? Ac fe gymerodd y claddu dros
ddwy awr!! Dwy awr o gael ein hebrwng o un lle i’r llall ar hyd llawr o goncrit caled.

Yn anffodus, ‘doedd yr offer sain ddim yn rhy effeithiol a ‘doedd lleferydd un o’r rhai
oedd yn claddu ddim yn glir iawn. Cawsom nifer o is-ddramau o fewn y ddrama fawr.
Doeddwn i ddim yn gweld ble’r oedd rhai yn ffitio'i mewn i’r gwaith cyfan e.e y Parch
Tom Nefyn Williams a'’i frwydr yn y Tymbl, a golygydd y Goleuad yn cael ei herio gan
y Parch John Williams, Brynsiencyn — yng ngwisg y capten yn mwynhau'’r dasg o
ricriwtio’r bechgyn ifanc i ryfel. Ai ffordd o ddangos oedd hyn fod rhagrith wedi bod yn
elfen ddinistriol a achosodd inni golli llawer o aelodau Diwygiad 1904 o’n capeli?

Yr her fwyaf i mi oedd
aros ar fy nhraed am
ddwy awr — fe wnaeth
llawer benderfynu
defnyddio’r cadeiriau
oedd o gwmpas y
‘fynwent’ ac felly roi'r
gorau i geisio dehongli’'r
ddrama.
Bu bron imi anghofio’r
is-ddrama ddaeth a dipyn
o chwerthin i'r
gynulleidfa. Yn fyr, roedd
merch yn rhoi menyn ary
dorth gyda’i bawd ac yn dweud fod hynny wedi bod yn ddigon da yn y gorffennol ac na
fuasai hi’n defnyddio cyllell i daenu’r menyn yn y dyfodol. Ai awgrymu oedd y
dramodydd fod Eglwys Bresbyteraidd Cymru wedi gwrthod newidiadau ac yn fodlon
glynu wrth hen syniadau?
John M Griffith



SIOM Y BLEIDLAIS : Beth a ddigwyddodd tybed?

Afraid dweud cymaint yw’r siom, am na lwyddwyd y tro yma i
godi blaenoriaid newydd a ninnau yn wynebu’r flwyddyn
newydd yn brin o ddau flaenor diwyd sef Mrs Elen Ogwen
Jones a Mr Lionel Gardner. Dyma gynnig rhai rhesymau am
y siom.

1. Diffyg adnabod ein gilydd.

2. Diffyg gofyn am gymorth y blaenoriaid presennol, fel yr
anogwyd.

3. Diffyg argyhoeddiad gan y rhai a bleidleisiodd yn erbyn symud ymlaen i godi
blaenoriaid newydd yn y lle cyntaf.

4. Diffyg derbyn yr arweiniad clir a roddwyd, sef bod gwir angen blaenoriaid
newydd arnom.

5. Diffyg ymdeimlad o gyfrifoldeb, ac o baratoi trylwyr, dim ond 67 allan o 350 oedd
yn bresennol i bleidleisio.

6. Diffyg sylweddoli fod pob pleidlais yn bwysig, gan gynnwys ffyddloniaid oedfa’r
hwyr.

7. Diffyg oherwydd bod rhai pleidleisiau wedi eu difetha, am nad oedd y rhai y
pleidleisiwyd iddyn nhw yn aelodau cyflawn.

8. Diffyg arall o bosib, ydyw fod nifer heb bleidlais am nad ydynt wedi ymaelodi hyd
yma, er eu bod yn bresennol.

9. Oherwydd y dull pleidleisio a ddefnydiwyd, roedd angen dros 50% o bleidleisiau i
bob un a enwebwyd er mwyn ethol blaenoriaid.

OND SYLWER :

10. Mae modd defnyddio dull arall, sef dwy
bleidlais: y bleidlais gyntaf i enwebu a'r ail i
ddewis o blith y sawl a gafodd dros 25% yn y
bleidlais gyntaf.

Gweddiwn a gweithiwn felly i sicrhau llwyddiant
pan ddaw’r amser i ni gynnal etholiad arall cyn
bo hir, a dysgwn oddi wrth ein diffygion.

Eric Jones



JANE ELLIS — Dechrau Canu, Dechrau Canmol

Mae hi'n bnawn o Hydref a’r
gwylanod yn hedfan yn isel
0 gwmpas simneiau’r fro.
Mae Jane Ellis yn wén fawr
wrth ddrysau dwbl diogel
‘Trefaes’, 11, Bryn Eithinog.

‘Be ydach chi ishio’i wybod
Maldwyn?’

Ond y mae hi'n gwybod yn
iawn ac wedi paratoi ar gyfer
y sgwrs. Mae yma bentwr o
ddarnau o hen bapurau
newydd ar y bwrdd bach
wrth ei phenelin.

‘Ydach chi’n nabod rhywun yn y llun yma?’

Yr Herald Gymraeg, flynyddoedd maith yn ol.

‘y chi a Maimie Noel Jones y Felinheli. A Ffrancon Thomas, arweinydd Cér y Penrhyn.
A dyma'r fflodiart wedi ei hagor. Mae Jane yn tywallt enwau o’r hen Fangor ddiniwed
gynt, y capeli, y cymdeithasau Cymraeg.

‘Ond ym Mae Colwyn y ces i fy ngeni. Mi oedd fy nhad yn gweithio yn y banc - Y
Midland fel yr oedd o. Byw wedyn am sbel yng Nghaernarfon - adeg rhyfel a nhad yn
yr Home Guard. Ond does gen i fawr o gof am y dre.’

Mae ei mam o Gricieth, a’i thad o Fethesda. Ei thaid wedi bod yn gyfreithiwr yn
Llanrwst adeg y Rhyfel Mawr. A brawd hynaf ei thad - ewythr Jane — yntau hefyd yn
dwrnai cyn mynd i weithio at MI5. Dim esboniad am hyn.

Am y Bala Dirion

Yn 1940 mae’r teulu bach, Jane ydi'r unig blentyn — yn symud i'r Bala, a Jane yn
dechrau canu ar lan llyn Tegid. Tair oed ydi hi yn cael ei gwersi cyntaf. Canu ydi ei
bywyd hi wedyn. Canu yn y capel a chanu ar hyd y fro; mae blynyddoedd y Bala yn
rhai hapus iawn iawn.

Yn 1947 mae Penllyn —a Chymru — o dan fantell wen, y wlad yng ngharchar eira
mawr. A Llyn Tegid wedi rhewi’'n gorn.

‘Mi ydw i'n cofio Charlie Jones y garej yn gyrru’i gar ar rew y llyn. Mi ddaru’r gaeaf bara

am wythnosau. Roedd hers y garej yn sownd yn y cae drws nesaf i'n ty ni, a doedd
dim posib mynd i gladdu. Yr hyn ddaru nhw ei neud oedd cael ceffyl gwedd a rhoi
sachau am eu carnau nhw rhag iddyn nhw lithro. Felly y buon nhw’n claddu pobl am
hir iawn y gaeaf hwnnw.’



Eisteddfod Llangollen — y steddfod gyntaf — a Jane yn cystadlu a hithau'n ddeg oed.
Cyfnod bri mawr Cor Meibion y Penrhyn. Ffrancon Thomas yn arwain, a’r cor yn ennill
deirgwaith — 1947, 1948 ac 1949.

Mae’r teulu yn symud eto, i Fiwmares, a byw yn nh{’r banc yng nghanol y Stryd Fawr.
Mae ei thad yn flaenor yng nghapel y Drindod.

‘Mi oeddwn i'n cael gwersi canu gan Powell Edwards. Mi oedd o’n dod i Fangor o
Wrecsam bob dydd lau. Wedyn mi ges i wersi efo Gwilym Gwalchmai.’

Athrawes oedd mam Jane, a hi fynnodd ar hyd y blynyddoedd mai i’r ysgolion lleol efo
plant lleol yr @i Jane — heb dynnu sylw at gyflwr ei golwg.

‘Mi effeithiwyd ar fy ngolwg pan ges i fy ngeni — mi gafodd mam amser caled iawn yn
yr enedigaeth.’

Tripiau Llundain

Roedd cyflwr y golwg yn golygu mynd at ddoctoriaid yn Llundain, Harley Street, ac
ysbytai a chlinigau. Yn wyrthiol, fe gadwodd Jane ei golwg er bod newyddion drwg
wedi dod ar adegau.

‘Ond mi oeddwn i'n mwynhau mynd i Lundain yng nghanol y Blitz.’

Ac fe barhaodd y ddolen Llundeinig am flynyddoedd. Roedd ei thaid a’i nain wedi
symud yno i fyw efo rhan o’r teulu, a Jane yn mynd i aros efo nhw yn bur aml.

Mae’'r llais contralto hynod bellach yn cael ei glywed ar lannau’r Tafwys. Mae enw
‘Miss Jane Ellis, contralto’ ar raglenni cyngherddau yn Llundain, cyngherddau’r Cymry
alltud. Mae Caradog Prichard ac eraill yn sgwennu amdani hi yn Y Ddinas’ a
chylchgronau eraill.

Mae Jane yn codi darn o bapur newydd o’r pentwr ar y bwrdd bach.
‘Dyma ichi fy hanes i yn canu yn y Tavistock Restaurant yn y West End.’

Y Tavistock, Y Gwalia, capel Charing Cross, gwesty’r Regent Palace, dyma rai o
ffynhonnau cynefin Jane Ellis yn Llundain y blynyddoedd hynny.

Bangor Ddiniwed Erstalwm

Mae’r llais hynod yn rhoi bywyd hefyd i gyfarfodydd Cymry Bangor a’r fro. Yn y pentwr
ar y bwrdd bach y mae yna raglenni Clwb Cymry Bangor yn y pumdegau a’r
chwedegau. Noson Lawen yn fferm y Coed Mawr a Prydderch Williams y ffermwr
‘Baledi ac Adrodd’ a Maimie Noel Jones, ‘cyfeilydd’ y Felinheli yn enwau cyson ac
amlwg yn y gweithgareddau. Mae ‘repertoire’ ‘Jane Elllis, contralto’, yn cynnwys ‘Pistyll
y Llan’, ‘Sul y Blodau’ ac alawon Enid Parry, Bangor.

Bryd arall y mae hi'n canu yn Saesneg ar yr achlysuron hynny pan oedd Lady Janet
Douglas Pennant, y Penrhyn, yn noddi’r te yn hen neuadd Eglwys y Santes Fair. Mae

‘Bless This House’, a ‘Where’er you Walk’ a ‘Beautiful Isle Of Somewhere’ yn yr arlwy
a ‘Miss Jane Ellis’, yn ‘artiste’. Iddi hi, yr arwres ydi Kathleen Ferrier a ‘What is Life?’

ydi'r hoff gan.

Wedyn, ac ers hanner can mlynedd namyn un, y mae Jane yn byw yn y t ym Mryn
Eithinog, a’i bywyd yn troi o gwmpas y capel a gweithgareddau dyngarol. Y Twr Gwyn,
debyg iawn, a’r boreau coffi misol.

‘Syniad ardderchog a phobl yn dwad i nabod ei gilydd.’

(Wel mae angen calendrau o foreau coffi a jygeidiau o gynnyrch Masnach Deg ar
gynulleidfa Berea Newydd y dyddiau hyn.)

Helpu Eraill

Mae Jane yn gofalu em ei rhieni, ac yn gweithio’n galed gyson at achosion da — yn
powlio trolis yr hen ysbytai Dewi Sant a Mon ac Arfon. Y hi aeth a’r baned olaf o
gwmpas clinig olaf yn yr hen ysbyty cyn y symud i Ysbyty Gwynedd. Wedyn trolis
newydd ar gyfer wardiau newydd a gwerthu pethau melys, papur newydd, powdwr
Johnsons i'r babanod, a chrwydro’r coridorau yng nghwmni Margaret Thomas, Sbort y
Gwynt. Am flynyddoedd mae hi yn chwyddo coffrau’r Bad Achub, ac Oxfam a’r Feibl
Gymdeithas yn eu tro.

A’r gweinidogion — Gwilym Williams, Elfed ap Nefydd Roberts, Glyn Tudwal Jones,
Eric Jones - i gyd yn llwyddo yng nghlorian Jane Ellis.

Rwan mae hi'n sefyll ar y rhiniog, yn gofalu bod y drysau yn cau yn dyn, a bod popeth
yn ei le yn Nhrefaes, 11, Bryn Eithinog.

R Maldwyn Thomas

CRI AM GYMORTH GAN BARA ARFON

HELP I NOL RHAI AT Y BWS

Mewn cyfarfod o Bara Arfon a gynhaliwyd ym Merea Newydd ar Fedi’r 12fed, eglurwyd
bod bws wedi ei threfnu i gludo ymwelwyr & charchar Altcourse. Trefnir y bws gan
fudiad Jigsaw. Bydd y bws yn codi pobl o Fangor a Chaernarfon, ac ar hyd yr A55, ac
y mae angen gwirfoddolwyr gyda’r gwaith hwn...

GWASANAETHAU’R SUL

Cynhelir oedfa yn y carchar yn Altcourse bob Sul. Os oes gennych ddiddordeb i
fynychu un o’r oedfaon gallwch wneud hynny trwy gysylltu gyda John Edwards sy’n
teithio o Fangor, ac yn Gaplan Gwirfoddol yn y carchar.

CYSYLLTU
Am fwy o wybodaeth cysyllter & Mererid Mair, Noddfa Caernarfon - 01286 672257

ENNILL Y LLWY BREN

Pen bach sy’n ei brolio ei hun,
meddech chi, felly pam ydw i'n
cyhoeddi i bawb fy mod i wedi ennill
gwobr ffotograffiaeth yn yr Eisteddfod
Genedlaethol? Gadewch imi
ddweud yr hanes ...

Tynnais ychydig o luniau ym Mhabell
y Dysgwyr i ddangos i ffrind ac, ar y
ffordd allan, sylwi ar boster ynghylch
gwobr am lun a fyddai'n cyfleu
ysbryd y babell; tynnais lun y poster,
gan fwriadu dod yn 6l i dynnu
rhywbeth addas. Ond fel y mae yn yr
Eisteddfod, mi ges i bob amser fy

llygad-dynnu gan rywbeth arall ar y ffordd. Yn y diwedd, anfonais gwpl o’r lluniau a
oedd gen i - a chael fy synnu’n fawr gan neges ar y Sul yn dweud mai un o’'m lluniau i
oedd wedi ennill. Sut y gallai hyn fod, gan nad oedd y llun yn cyfleu ysbryd
cymdeithasgar y babell o gwbl, ond yn dangos cwpl o bobl yn anwybyddu ei gilydd?

Wedyn, daeth Sién Aled Owen i
ddanfon y wobr, a holais o’n fanwil
faint oedd wedi cystadlu. “Wel,
bu’r ymateb braidd yn siomedig”;
“Ond faint yn union?”; “A bod yn
onest, chi oedd yr unig un.”
Teimlais braidd yn euog wrth
dderbyn péar o lwyau serch hardd a
dychmygus, ffrwyth oriau o waith
gan y cerfiwr Ted McKay o
Wrecsam, a finnau wedi gwneud
bron ddim i'w haeddu. Ond caf
fatgoffa am fy mam, a arferai
ennill nifer o gystadlaethau.
Byddai pobl yn dweud, “On’d ych
chi’n lwcus!” a hithau’n ateb,
“Wnaethoch chi drio?”

Ann Corkett

Ffrainc a'i Chyfaredd Annisgwyl

Un o bleserau teithio mewn gwlad newydd yw taro yn annisgwyl ar bentref neu dref
neu ran o wlad gyffrous o ddiddorol. Digwyddodd hyn i ni eleni yn Ffrainc ar ddau
achlysur. Yr oedd gyrru'n galed i gyrraedd cyrion Grenoble i weld diwrnod o rasio yn y
Tour de France - a chyfle i chwifio'n cefnogaeth i Geraint Thomas - yn fwriad o'r
cychwyn. Ac yna treulio pythefnos ar lan Lac d’Annecy yn beicio a chaiacio yng
nghwmni'r plant cyn symud ymlaen i grwydro yn ardal Lot a chaiacio rai milltiroedd ar
yr afon. Yna, un diwrnod ar ein taith tua'r gorllewin a'r mér, yn ddamweiniol hollol,
syllem ar y geiriau "Pont d'accueil des randonneurs et pelerins du chemin de St
Jacques de Compostelle" ar ddrws adeilad yn un o strydoedd tref Cahors. Dyma
gofio'n syth am ein "pererindod" ni i gyrchfan enwocaf pererinion yn Santiago de
Compostela yng ngorllewin Sbaen rai blynyddoedd yn 6l. O Bordeaux y bu i ni
gychwyn ein taith ac yna beicio dros 800 milltir trwy St Jean Pied -de- Port, tros y
Pyreneau i Ronsyfal, Logrono, Burgos, a Leon a chyrraedd yn afieithus yr eglwys yr
honnid bod lago Sant wedi'i gladdu ar y llecyn.

Bu cyrchu i Santiago o bob rhan o Ewrop byth

ers yr unfed ganrif ar ddeg. Yn draddodiadol yr

oedd pedwar man cychwyn. Y man mwyaf

gogleddol yn Ffrainc oedd Paris neu Tours.

Cychwynnai rhai o Vezelay ac i bererinion de

Ffrainc Arles oedd y man cychwyn. Cerddai'r

rhai a gychwynnai o Le Puy-en-Velay ar draws

y Massif Central. Yr oedd Cahors yn ganolfan

bwysig ar y llwybr hwn a deil hyd heddiw i

groesawu pererinion ac i'w hannog ar eu taith

hir o 1,600 cilomedr i Santiago. Yn yr Office

de Tourisme ar Boulevard Gambetta ildiais i'r

demtasiwn o brynu map manwl iawn o holl

Iwybrau'r pererinion ar draws Ffrainc ar y ffordd

i St John-Pied-de-Port ac Ibaneta ac yn y pen

draw Santiago de Compostela gan chwarae a'r

syniad y gall Meira a minnau gerdded rhan o'r

llwybr ym mherfeddwlad Ffrainc y flwyddyn

nesaf. Cawn weld!

Y mae i Cahors, tref a saif ar dro mawr ar yr

afon Lot, hanes cyfoethog sy'n mynd yn 6l i gyfnod y Celtiaid yng Ngal. Yr enw
gwreiddiol ar y dref oedd Divona Cadurcorum a llwyth Celtaidd y Cadurci a drigai yma
cyn i'r Rhufeiniaid eu concro yn y cyfnod cyn Crist. Y drydedd ganrif ar ddeg oedd oes
aur Cahors - ac oes aur oedd hi yn llythrennol. Rheolid y dref gan fancwyr ac arianwyr
a'u hawch ariangar cynddrwg yr adeg hynny ag ydyw heddiw. Rhoddai'r llogau uchel
a'r twyllo enw drwg iddi. Mae'n debyg fod Dante yn ei Inferno yn cyfeirio at Cahors
ochr yn ochr & Sodom fel canolfan drygioni.

Yr adeilad mwyaf deniadol yn y dref heddiw yw'r bont gaerog - Pont Valentre -y
dechreuwyd ei chodi yn 1308 ac a gymerodd saith degawd cyn ei chwblhau yn 1378.
Y mae traddodiad yn honni i'r adeiladydd wneud cytundeb a'r diafol i'w helpu i'w
gorffen. Yna, o gywilydd, ceisiodd ei ryddhau ei hun o'i gytundeb trwy wrthod gosod y

garreg olaf ar y bont. Dywedir hefyd i'r pensaer a fu'n adfer y bont yn 1879 gadw'r
cysylltiad &'r traddodiad trwy roi cerflun bychan o'r diafol ar ben un o'r tri thivr.

Heddiw y mae Cahors yn dref gyda phoblogaeth o 23,000 a'r bont a'r hen strydoedd
canol oesol yn boblogaidd gan dwristiaid. Hawlia yn ogystal enwogrwydd i'w "gwin du"
a'i chlér y moch ( neu "truffles" ) - ond chawson ni ddim profi'r un o'r ddau.

Y lle arall a'n cyfareddodd yn annisgwyl oedd pentref bychan Le Bec-Helloin a
ninnau'n chwilio am fan gwersylla ar ein taith o Saint- Palais-sur-Mer ar lan y mor i'r de
o La Rochelle ar draws Normandi i Calais. Y mae llai na 500 yn byw yn y pentref hwn,
pentref a ddyfarnwyd y pentref harddaf yn Ffrainc yn 2007. Yr oeddem ni yno ar y Sul
a phan gyrhaeddom yr Abaty ar ein beiciau ganol y bore atseiniai clychau'r eglwys yn
uchel i alw'r pentrefwyr i'r
Offeren. Y mae fframwaith o
goed hyfryd i bob ty yn y
ddwy stryd o bobtu'r eglwys
a'r tai wedi'u lliwio'n amrywiol.
Ychwanegwyd at yr harddwch
gan y blodau lliwgar y gofelid
amdanynt yn gelfydd gan vy
pentrefwyr.
Y mae i'r Abaty yn y pentref
hanes diddorol. Fe'i sefydiwyd
yn 1034 gan farchog
Normanaidd o'r enw Herluin
neu Hellouin. Trodd ef ei gefn
ar ei fywyd fel milwr a throi at
grefydd. Perthyn i Urdd vy
Benedictiaid yr oedd yr abaty
a daeth i fri yn yr Oesoedd Canol fel un o ganolfannau dysg pwysicaf y byd Cristnogol.
Dilynodd yr Abad cyntaf - Lanfranc - Gwilym Goncwerwr i Loegr a dod yn Archesgob
Caergaint o 1070 hyd 1089. Abad arall o Bec-Helloin a ddaeth yn Archesgob
Caergaint - 1093-1109 - oedd yr athronydd Anselm. Yr oedd ef yn awdur nifer o lyfrau
crefyddol dylanwadol. Yn eu plith yr oedd De Casu Diaboli sef Cwymp y Diafol ( 'Does
dim modd dianc rhag y diafol hyd yn oed ar wyliau ! ) a Cur Deus Homo sef Pam y
daeth Duw yn ddyn.
Dioddefodd yr abaty yn ystod rhyfeloedd crefyddol gwaedlyd yr Oesoedd canol ac yn
1791 adeg y Chwyldro Ffrengig fe'i caewyd. Yn 1948, fodd bynnag, dychwelodd
mynaich Urdd y Benedictiaid a heddiw cawn Abbaye De Notre-Dame du Bec yn ffynnu
eto. Ar ddamwain y bu i ni daro ar y pentref hardd heddychlon hwn ar Sul syber yn
Awst.
P'run a awn ni'n 6l i Cahors ac i Le Bec Helloin ai peidio ni wn. Ond os dychwelwn i
grwydro gwlad enfawr Ffrainc gwn y byddwn yn taro yn annisgwyl ar bentrefi a
threfydd llawn hud a chyfaredd.

Geraint Percy Jones

dan ofal y tad a’r mab, Glyn a Marc Lloyd Jones

| mewn i’r arch a nhw

YR WYL DDIOLCHGARWCH

Gwefreiddiol oedd Gwasanaeth
yr Ifanc gyda Dr Conor Martin
a’i fam Mair yn adrodd eu
hanes yn gwasanaethu ymhlith
pobl dlawd Malawi. Codwyd
£200 yn y gwasanaeth i agor
cronfa i helpu ‘Orphan Care’ i
ddefnyddio pob ceiniog ohono i
wneud gwahaniaeth sylfaenol i
fywydau y bobl hyn. Rhoddwyd
her i'r ifanc i godi cymaint ac
sydd yn bosibl o arian o hyn i
ddiwedd y flwyddyn, ac
addawyd gan un di-enw y
byddai yn ei ddyblu.
Dyma’r gwahaniaeth y
byddai ein harian yn ei wneud. Bil ysbyty unigol yn £6. Mis o laeth fformiwla i
fabanod yn £30. Adeiladu ffynnon ar gyfer 100 o bobl yn £250.

Roedd cyfle i bawb barhau i ddathlu’r Wyl Ddiolchgarwch ddydd Llun 17fed Hydref, yn
y dull traddodiadol Cymreig. Am 2 o’r gloch y prynhawn cynhaliwyd Cyfarfod Gweddi
bendithiol a drefnwyd gan Gylch y Chwiorydd. Cymerwyd rhan yn effeithiol gan Bethan
Whittall, Ann Corkett, Val Jones ac Elen Ogwen Jones. Cyfeilydd yr oedfa oedd Mrs
Mair Thomas, gydag Eirian Howells yn llywyddu.

Am 5.30 daeth criw da ynghyd i
fwynhau swper cynhaeaf a
baratowyd gan yr arlwywyr
medrus ‘Pryd i Bawb'.

Ac am 7 o’r gloch, cafwyd clo
teilwng i’r Wyl gyda Chyfarfod
Gweddi’'r brodyr. Cymerwyd
rhan gan Geraint Hughes, Dr
Llion Jones, Arfon Evans a
Glyn Lloyd Jones. Yn
gwasanaethu wrth yr organ
roedd Mrs Mair Thomas gydag
Eirian Howells yn llywyddu.

Roedd amrywiaeth y
cyfraniadau trwy gydol y ddau gyfarfod yn pwysleisio’r llu o resymau sydd gennym
dros ddiolch a chyfrif ein bendithion.

Bugeiliaid y Stryd gan Dr Elin Walker Jones, Cynghorydd Sir GwyneddWard Glyder

Nos Sul... Nos Sul gynta ‘r tymor coleg, a llu o wynebau ifainc newydd ar y stryd
yng nghanol dinas Bangor. le, noson gynta’'r Glas mas yn joio. Cefais y fraint o gael
gwahoddiad i fynd efo Bugeiliaid y Stryd allan hyd y bore bach, er mwyn arsylwi ar eu
gwaith. Doeddwn i ddim yn gyfarwydd iawn & natur eu gwaith, dim ond wedi clywed
son amdanynt yn y capel o dro i dro, neu weld pwt yn y Goriad o bryd i'w gilydd, felly
derbyniais y
gwahoddiad
gyda
brwdfrydedd!

Profiad
newydd! Cyfle i
ddod i adnabod
pobl yn well!

Mae'r
Bugeiliaid yn
cyfarfod yng
nghapel Penuel
unwaith yr
wythnos cyn
troedio
strydoedd
Bangor tan yr
oriau man. Y
peth cynta i'm
croesawu oedd
paned a geiriau
croesawus Magnus. Paul a'r tim oedd yn gweithio y noson honno. Eglurwyd y drefn i
mi fel arsylwr: mae pob tim yn cynnwys pedwar Bugail, sy’n mynd allan fesul dau.
Syniad y parau yw fod un par yn medru cadw llygad ar y par arall, ond hefyd, dyw dau
yn cerdded efo’i gilydd ddim yn edrych yn fygythiol, ble byddai pedwar yn cyd-gerdded
yn edrych fel giang. Mae merch bob amser yn aelod o’r criw, ac o leiaf un siaradwr
Cymraeg.

Cyn mynd, bu gweddio, ac yna ffwrdd a ni tua deg. Cychwyn lawr Stryd y Deon.
Er mawr syndod i mi, daethom i stop yn sydyn iawn, ar 6l i un o’r criw weld gwydr yn
deilchion ar y palmant. Aeth un Bugail i fewn i sach gefn Bugail arall, a thynnu padell
Iwch a brwsh allan, a sgubo’r darnau i’r badell cyn eu tywallt i fin cyfagos. Un llanast yn
llai i ryw hogan droednoeth i sefyll arno, eglurodd un Bugail, a rhywun arall yn
ychwanegu, “bydd rhyw gi bach ddim yn cael niwed chwaith”.

Cerddasom i fyny’r Stryd Fawr, gan siarad & hwn a'’r llall; rhannu lolipops, cael ein
cyfarch yn gynnes gan rai eraill, “/ remember you from last year\”, a rhannu fflipfflops
efo merched oedd wedi tynnu eu sgidiau-sodlau-uchel poenus ac yn droednoeth.
Codwyd llu o boteli a gwydrau, a’'u cadw yn ofalus mewn biniau cyhoeddus. Bu'’r
Bugeiliaid yn siarad & bownsars y tri chlwb nos sydd ym Mangor! Bu trafod gyda
hyrwyddwyr, myfyrwyr, bownsars, heddlu, ac arweinwyr cyfoed y coleg. Gofynwyd am
rif tacsi gan hogan yn cerdded o gwmpas ar ei phen ei hun. Rhoddwyd cymorth i ferch

oedd yn dioddef o bwl o asthma, a rhanwyd poteli o ddwr. Rhoddwyd lifft ar ddiwedd y
nos i ddyn sy’n byw ar y stryd, ond sy’n cysgu ar lawr yn nhy ei ffrind. Braf gweld na fu
trwbwl o gwbwl tra bum gyda’r Bugeiliaid, ond rhaid cofio i mi adael am hanner awr
wedi un ac roeddynt hwythau allan tan bedwar.

Rydym yn ffodus ym Mangor fod gwaith y Bugeiliaid yn edrych yn weddol ddibryder:
mae gan Bangor draddodiad llai treisgar na nifer o drefi arfordir Gogledd Cymru.
Diolch am hynny ddyliwn ni wneud, a gobeithio fod gwaith Bugeiliaid Bangor yn llai
pryderus o’r herwydd na Bugeiliaid mewn dinasoedd mawrion. Cofiwn fod gwaith
Bugeiliaid y Stryd wedi cychwyn yn Llundain, mewn ymdrech i rannu neges lesu Grist
gyda phobl ifanc difreintiedig, a bod gwaith Bugail o’r fath yn medru bod yn beryglus.
Mae tystiolaeth fod gwaith o’r fath yn lleihau trais ar ein strydoedd. Diolch am Fangor
ddweda i!

ROTA DARLLEN Y PLANT

06.11.11 Caneuon Ffydd 274 Dewi Jones
Salm 100 Lois Wiliam
13.11.11 Caneuon Ffydd 798 Owain Jones
Salm 106:1-3 Gwen Roberts
20.11.11 Caneuon Ffydd 198 Alys McCann
Salm 113:1-4 Carwyn Sidn
27.11.11 Caneuon Ffydd 141 Meilir Lynch
Salm 117 Tomos Lynch
04.12.11 Caneuon Ffydd 147 Efa Williams
Salm 118:1-4 Siwan Williams
11.12.11 Caneuon Ffydd 397 lolo Jones
Salm 23 Guto Davies

MASNACH DEG

Cofiwch bob amser ein bod wedi cytuno fel eglwys i ymrwymo i Fasnach Deg, felly cofiwn
ddefnyddio cynnyrch Masnach Deg, megis coffi, siwgr a bisgedi, yn ein holl gyfarfodydd.

Y DIGWYDDIADUR
a Rhaglen y Seiadau — parhau gyda’r Rhaglen Genhadol

Hydref 13eg - Y Gymdeithas - Cyngerdd Clychau’r Grug
17eg — cyfarfod Gweddi y Chwiorydd am 2.00yp
Swper y Cynhaeaf am 5:30yh
Cyfarfod Gweddi y Brodyr am 7.00yh
20fed — Pwyllgor Blaenoriaid am 7.00yh
25ain - Cyfarfod o’r Henaduriaeth am 3 o’r gloch ac 6:30yh
yn Cysegr, Bethel.

Tach 3ydd — Meithrin Arweinwyr Newydd — DR ELWYN
RICHARDS
7fed —ym Mhenuel —Arddangosfa o Ddefnyddiau i’r Ysgol Sul
10fed Y Gymdeithas — Darlith gan Meg Ellis; ‘Nain/Mam-gu’
17eg - Mentora — CLEDWYN WILLIAMS
23 ain — Pwyligor Cytln
24ain —Pwrpas yr Eglwys — JOHN GRIFFITH

SEIADAU - Parhau gyda’r RHAGLEN GENHADOL

Rhag 1af — Rheoli a Gweinyddu — CYNTHIA OWEN
8fed : Gwasanaeth Adfent yng ngofal EIRIAN HOWELLS
16" Canu Carolau - Cytln - Morrisons 6:30
19eg Gwasanaeth Ysbyty Gwynedd am 6:30
25ain Y Plygain bach am 8:30.

lonawr :
6ed- Cyfarfod Gweddi Ddechrau’r flwyddyn
12 fed — Y Gymdeithas — Noson Brethyn Cartref
19 fed - Cyfarfodydd Gweddi Cytln
26ain — Stiwardiaeth - JOHN WYNN JONES

Bedydd Tomos, brawd Sién ac ail fab Dr Gareth a Dr Karen Roberts

Y bobl ifanc yn mwynhau’r cawl yn ystod y ‘Mawl a Chawl!’

